
1. Նախագծի նախաբանում առաջարկում ենք հղում կատարել միայն <<Պատ​մու​թյան և մշակույթի անշարժ հուշարձանների ու պատմական մի​ջավայրի պահպանու​թյան և օգտագործման մասին>> Հայաստանի Հանրապետության օրենքի 8-րդ հոդվածի ա/ կետին և <<Հա​յաստանի Հանրապետության պետական սեփականություն համարվող և օտարման ոչ ենթակա պատմության և մշակույթի անշարժ հուշարձանների մասին>> Հայաստանի    Հանրապետության  օրենքի 3-րդ հոդվածին:

2.  Նախագծի 1-ին կետով նախատեսվում է Աշտարակ քաղաքի Սպիտակավոր եկեղեցին հանել Հայաստանի Հանրապետության պետական սեփականություն համարվող և օտարման ոչ ենթակա պատմության և մշակույթի անշարժ հու​շարձանների պետական ցուցակից` վերջինս անհատույց, անժամկետ օգտագործման իրավունքով Հայաստանյայց Առաքելական Սուրբ եկեղեցուն հանձնելու համար իրավական հիմք ապահովելու /օտարման արգելքը վերացնելու/ նպատակով: Մինչդեռ հարկ է նշել, որ ՀՀ քաղաքացիական օրենսգրքի իմաստով /հոդված 163, մաս 2/ գույքի օտարումը դա գույքի նկատմամբ սեփականության իրավունքի փոխանցումն է այլ անձանց, իսկ սեփականության իրավունքը դա սուբյեկտի` իրեն պատկանող գույքն իր հայեցողությամբ տիրապետելու, օգտագործելու և տնօրինելու իրավունքն է: Նախագծի համաձայն` պետությունը Հայաստանյայց Առաքելական Սուրբ եկեղեցուն է փոխանցում իրեն սեփականության իրավունքով պատկանող Աշտարակ քաղաքի Սպիտակավոր եկեղեցու նկատմամբ սեփականության իրավունքի երեք տարրերից միայն մեկը` օգտագործման իրավունքը, իսկ գույքի ճակատագիրը որոշելու իրավաբանորեն ապահովված հնարավորությունը` տնօրինման իրավունքը, շարունակում է պատկանել Հայաստանի Հանրապետությանը: Այսինքն, ելնելով վերոգրյալից, Աշտարակ քաղաքի Սպիտակավոր եկեղեցին օգտագործման իրավունքով  Հայաստանյայց Առաքելական Սուրբ եկեղեցուն տրամադրելը չի ենթադրում այդ եկեղեցու օտարում և, հետևաբար, այն օտարման ոչ ենթակա հուշարձանների ցուցակից հանելու անհրաժեշտություն չի առաջանում:

3. Անհրաժեշտ է վերանայել և ճշգրտել նախագծի 2-րդ կետը, նկատի ունենալով, որ դրանում նշված հողամասի մակերեսը և ՀՀ կառավարության որոշման հղմամբ ներկայացված ծածկագիրը տառացիորեն կրկնվում են  ՀՀ մշակույթի նախարարության կողմից կառավարության քննարկմանը ներկայացված <<Հայաստանի Հանրապետության Կառավարության 2007 թվականի մարտի 15-ի N 385-Ն որոշման մեջ փոփոխություն կատարելու  և  ՀՀ Արագածոտնի  մարզի Աշնակ  գյուղի Սբ. Աստվածածին  եկեղեցին Հայաստանյայց Առաքելական Սուրբ եկեղեցուն  անհատույց, անժամկետ օգտագործման  իրավունքով տրամադրելու մասին>> ՀՀ կառավարության որոշման նախագծի համանման    դրույթներ      նախատեսող 
2-րդ կետում: 

4. Նախագծի 3-րդ կետում նշված հանձնարարականն անհրաժեշտ է նախատեսել, որ    կատարվի   նախագծի 
2-րդ կետում նշված աշխատանքների ավարտից հետո:

5. 5-րդ կետում անհրաժեշտ է նկատի ունենալ, որ պայմանագրի կնքման և գույքային իրավունքների պետական գրանցման հետ կապված ծախսերը Հայաստանյայց Առաքելական Սուրբ եկեղեցու միջոցների հաշվին իրականացնելու վերաբերյալ դրույթները պետք է նախատեսվեն պայմանագրում, այլ ոչ Կառավարության որոշմամբ: Միաժամանակ, նույն կետում նախատեսել հանձնարարական` ապահովել հուշարձանի պահպանական պարտավորագրի ստացումը Հայաստանյայց Առաքելական Սուրբ եկեղեցուց:


	   Ընդունվել է մասնակիորեն: <<Հա​յաստանի Հանրապետության պետական սեփականություն համարվող և օտարման ոչ ենթակա պատմության և մշակույթի անշարժ հուշարձանների մասին>> Հայաստանի    Հանրապետության  օրենքի 3-րդ հոդվածին հղում կատարելու մասին առաջարկությունը ընդունելի չէ, քանի որ` 

1. այդ հոդվածի 1-ին կետով սահմանված` <<Պետական սեփականություն համարվող և օտարման ոչ ենթակա պատմության և մշակույթի անշարժ հուշարձանները և դրանց համալիրներն իրենց զբաղեցրած  և առանձնացված տարածքներով կարող են օգտագործվել միայն գիտական, կրթական, մշակութային, ճանաչողական զբոսաշրջության նպատակներով>>, իսկ  նախագծին և տեղեկանք-հիմնավորման մեջ նշված է, որ հուշարձանի վերականգնումը հնարավոր է, և դրանից հետո այն օգտագործվելու է իր սկզբնական գործառնական նշանակությամբ` որպես գործող եկեղեցի:

2. Եկեղեցին վերականգնելու նախագծի առկայության պարագայում այն չի համապատասխանում օտարման ոչ ենթակա հուշարձանների համար նույն օրենքի 2-րդ հոդվածի 1-ին մասի է/ կետով ներկայացվող պարտադիր պայմաններին` <<է/ այն պաշտամունքային և քաղաքացիական կառույցները` մեհյանները, տաճարները, եկեղեցիները, մատուռները, վանական համալիրները, բնակելի, պալատական, արտադրական, կոմունալ, տնտեսական շինությունները, որոնց պահպանվածության վիճակը բացառում է դրանց ամբողջական գիտական վերականգնման և սկզբնական գործառնական նշանակությամբ օգտագործման հնարավորությունը>>:
Ընդունվել է: Կատարվել է համապատասխան ուղղում:
Ընդունվել է: Կատարվել է համապատասխան ուղղում:

Ընդունվել է: Կատարվել է համապատասխան ուղղում:

Չի ընդունվել: Այդ կետում սահմանված` պայմանագրի կնքման և գույքային իրավունքների պետական գրանցման հետ կապված ծախսերը Հայաստանյայց Առաքելական Սուրբ եկեղեցու միջոցների հաշվին իրականացնելու վերաբերյալ դրույթները չեն կարող նախատեսվել պայմանագրով, որովհետև Սպիտակավոր եկեղեցու նկատմամբ Հայաստանի Հանրապետության սեփականության իրավունքի պետական գրանցումն ու սեփականության իրավունքի վկայականի ստացումը /անհամեմատ ավելի մեծ ծախսեր պահանջող, քան պայմանագրի կնքման և դրա պետական գրանցման համար/ նախորդում են այդ պայմանագրի կնքմանը և դրա առարկայի  /օգտագործման իրավունքի տրամադրում/ հետ կապված ծախսեր չեն: 
   Ինչ վերաբերում է Հայաստանյայց Առաքելական Սուրբ եկեղեցու կողմից հուշարձանի պահպանական պարտավորագիր տրամադրելուն, համաձայն <<Պատ​մու​թյան և մշակույթի անշարժ հուշարձանների ու պատմական միջավայրի պահպանու​թյան և օգտագործման մասին>> Հայաստանի Հանրապետության       օրենքի 36-րդ հոդվածի պահանջների, նման պարտավորագիր պետք է տրամադրի ոչ թե հուշարձանի օգտագործողը, այլ դրա սեփականատերը, իսկ Հայաստանյայց Առաքելական Սուրբ եկեղեցին այդ սեփականատերը չէ և չի լինելու որոշման նախագիծն ընդունելուց հետո:


ՀՀ մշակույթի նախարար`                                                             Հ. ՊՈՂՈՍՅԱՆ

